
Annotatsiуa: O‘zbekistonda ijtimoiy davlat konsepsiyasini hayotga izchil joriy etishning ustuvor yo‘nalishlaridan biri sifatida 
pensiya tizimini takomillashtirish, pensionerlarning farovonlik darajasini oshirish masalalariga alohida ahamiyat qaratil-
moqda, shundan kelib chiqqan holda, mazkur maqolada pensiya tizimini isloh qilish borasida dunyo mamlakatlari tajri-
basini umumlashtirish asosida pensiya hisoblash va to‘lash tizimini isloh qilish borasida taklif va tavsiyalar ilgari surilgan.

Kalit so‘zlar: pensiya tizimi, demografik omillar, raqobatbardoshlik, inson kapitali, pensiya yoshi, pensiya tizimi tamoyillari.
Abstraсt: As one of the priority areas for the consistent implementation of the concept of a social state in Uzbekistan, 
special attention is paid to the issues of improving the pension system, increasing the level of well-being of pensioners, 
in connection with which this article put forward proposals and recommendations for the calculation and payment of 
pensions in the pension system of Uzbekistan in based on generalizing the experience of countries around the world in 
reforming pension systems.

Keу words: pension system, demographic factors, competitiveness, human capital, retirement age, principles of the pen-
sion system.
Аннотация: В качестве одного из приоритетных направлений последовательного внедрения в жизнь концепции 
социального государства в Узбекистане особое внимание уделяется вопросам совершенствования пенсионной 
системы, повышения уровня благосостояния пенсионеров, в связи с чем в данной статье были выдвинуты пред-
ложения и рекомендatsiи по начислению и уплате пенсие в песионние системе Узбекистана на основе обобщения 
опыта стран мира по реформированию пенсионные системы.

Ключевые слова: пенсионная система, демографические факторы, конкурентоспособность, человеческий 
капитал, пенсионный возраст, принципы пенсионной системы.

K I R I S H
Dunyoning ko'pchilik rivojlangan mamlakatlarida pensiya tizimlari o‘zining tadrijiy taraqqiyot yo‘lini bosib 

o‘tmoqda, mazkur taraqqiyot yo‘li ko‘p jihatdan demografik shart-sharoitlarning o‘zgarishga yuz tutishi, birinchi 
navbatda esa aholining keksayishi bilan belgilanadi. Shu bilan bir qatorda, jahon xo‘jaligida keyingi yillarda turli 
xil iqtisodiy va siyosiy omillarning ta’siri ostida past o‘sish sur’atlari ko‘zga tashlanmoqda. Ushbu global jara-
yonlarning chigallashishi taraqqiy etgan mamlakatlar pensiya tizimlarida ham chuqur inqirozli holatlarni keltirib 
chiqardi, bu esa, o‘z navbatida, pensiya tizimining barqaror faoliyat ko‘rsatishini ta’minlash masalalariga yetar-
licha e’tibor qaratish lozimligini ko‘rsatadi.

T A D Q I Q O T  M E T O D O L O G I YA S I
Mazkur maqolada milliy pensiya tizimi samaradorligini oshirish borasida xorijiy mamlakatlarning tajribasini 

o‘rganishga katta e’tibor qaratiladi. Shundan kelib chiqqan holda ilmiy-tadqiqot ishi konsepsiyasini ro‘yobga 
chiqarish maqsadida tadqiqot davomida xorijiy mamlakatlarning pensiya tizimini o‘zaro solishtirish, ularni 
muayyan belgilari bo‘yicha guruhlash, umumlashtirish usullarini qo‘llagan holda milliy pensiya tizimi samara-
dorligini oshirish borasida ilmiy asoslangan taklif va tavsiyalar ilgari suriladi.

A D A B I Y O T L A R  S H A R H I
Butunjahon iqtisodiy forumi uslubiyotiga ko‘ra, sog‘liqni saqlash darajasi (shu jumladan, umr ko‘rish davo-

miyligi o‘sishi) davlatning raqobatbardoshligini belgilab beruvchi muhim omillardan biri hisoblanadi [1]. O‘rtacha 
umr ko‘rish davomiyligining o‘sishi nafaqat hayot sifatining yaxshilanishini aks ettiradi, balki iqtisodiy o‘sishning 
katta salohiyatga ega bo‘lgan manbai ham hisoblanadi, chunonchi u bandlikni rag‘batlantiradi va ayrim turdagi 
tovarlar va xizmatlar, shu jumladan, yuqori texnologiyali tibbiy xizmatlarga ichki talabning o‘sishini rag‘batlan-
tiradi. Ayni chog‘da, umr ko‘rish davomiyligining o‘sishi ijtimoiy ta’minot tizimiga moliyaviy yukning oshishiga 
olib keladi, bu esa barqaror rivojlanishdan manfaatdor bo‘lgan mamlakatlarning hukumatlari tomonidan tezkor 
chora-tadbirlarni amalga oshirishni talab qiladi. 

Odatda “pensiya ta’minoti” tushunchasi aholini qarilik va nogironlik bois mehnat layoqatini yo‘qotishi, shu 
bilan bir qatorda, boquvchisini yo‘qotish bilan bog‘liq xatarlardan ijtimoiy himoya qilishning turli shakllarini o‘z 
ichiga oladi [2]. Shundan kelib chiqqan holda, O‘zbekiston Respublikasining “Fuqarolarning davlat pensiya ta’mi-
noti to‘g‘risida”gi Qonunida fuqarolarning qariganda, mehnat qobiliyatini to‘liq yoki qisman yo‘qotganda, bo‘quv-
chisiz qolganda ijtimoiy ta’minlanishdan iborat konstitutsiyaviy huquqlari mustahkamlab qo‘yilgan [3].

Har qanday davlatda aholini pensiya bilan ta’minlash murakkab ijtimoiy-iqtisodiy tizimni aks ettiradi. 
Odatda, milliy pensiya tizimi bir-birini to‘ldiruvchi unsurlardan tashkil topadi [4]. Pensiya tizimi kabi murakkab 
tuzilmaning eng muhim jihatlaridan biri shundaki, tizimning har bir unsuri, o‘z navbatida, o‘zining ichki tuzilma-
siga ega bo‘lgan tizim tashkil etuvchi quyi darajadagi unsurlardan tarkib topgan nisbatan alohidalashgan tizimni 
ifodalaydi [5]. 

Xorijlik iqtisodchi David Blakening ilmiy ishlarida Buyuk Britaniya pensiya tizimi tadqiq etilgan. Xususan, 
pensiya tizimida amalga oshirilgan islohotlar, pensiya ta’minotiga ta’sir etuvchi risklar, pensiya fondlari aktivla-
rini investitsiyalash samaradorligi, pensiya ta’minotini moliyalashtirishning belgilangan badallar (defined-contri-
bution) va belgilangan to‘lovlar (defined-benefit) tizimini o‘rganish asosida pensiya tizimining moliyaviy barqa-
rorligini ta’minlash uchun nodavlat pensiya ta’minotini rivojlantirish borasida taklif va tavsiyalar berilgan [6]. 

Mahalliy iqtisodchilardan B.Mamatovning tadqiqotlarida ham milliy pensiya tizimi samaradorligini oshirish 
borasida xorijiy mamlakatlar, xususan, Singapur, Janubiy Koreya davlatlarining tajribasi o‘rganilib, milliy pen-
siya tizimi samaradorligini oshirish borasida takliflar ishlab chiqilgan [7].

Pensiya tizimi ijtimoiy-iqtisodiy, siyosiy omillarning ta’siri ostida muttasil o‘zgarishga yuz tuvchi o‘zgaruvchan 
tizim hisoblanadi, shu bois, dunyo mamlakatlarining pensiya ta’minoti tizimi borasida amalga oshirilayotgan islo-
hotlarini muttasil tadqiq etib borish, ularning tajribasidan milliy pensiya tizimi samaradorligini oshirish borasida 
foydalanish imkoniyatlarini tahlil qilish muhim ahamiyat kasb etadi. 

T A H L I L  V A  N A T I J A L A R  M U H O K A M A S I
Pensiya ta’minoti bugungi kunda har qanday demokratik davlatda yashovchi insonlarning ajralmas huquqi 

hisoblanadi. Ammo turli davlatlar pensiya tizimlari bir-biridan o‘ziga xosliklari bilan ajralib turadi [8]. 1948-yilda 
qabul qilingan Butunjahon Inson huquqlari xalqaro deklaratsiyasining 22-moddasida jamiyatning har bir a’zosi 
har bir davlatning tuzilishi, shuningdek, uning iqtisodiy imkoniyatlaridan kelib chiqqan holda, ijtimoiy ta’mi-
notga va o‘zining qadr-qimmatini saqlash, shaxsning erkin rivojlanishi uchun zarur bo‘lgan iqtisodiy, ijtimoiy va 
madaniy sohalardagi huquqini amalga oshirishga haqli ekanligi o‘z aksini topgan.

1-rasm: Pensiya tizimining amaldagi ko‘rinishlari 

Jahon amaliyotida pensiya tizimini isloh qilishning majburiy pensiya sug‘urtasi, aralash pensiya modeli, 
taqsimlanuvchi pensiya tizimlari o‘rnini qoplovchi va pensiyani moliyalashtirishning jamg‘arib boriladigan prin-
tsipiga asoslangan pensiya modellari mavjud bo‘lib, bu mamlakatning ijtimoiy-iqtisodiy holatidan kelib chiqib 
amalga oshiriladi. Iqtisodiyotda taqsimlanuvchi va jamg‘arib boriladigan pensiya ta’minoti tizimlari sof holda 
uchramaydi va har bir mamlakat makroiqtisodiy, demografik yoki siyosiy omillar ustunligiga qarab, ushbu ikkala 
tizimning u yoki bu elementlaridan foydalanadi. Yevropa, Shimoliy Amerika mamlakatlari va Avstraliyada pen-
siya tizimining moliyaviy barqarorligini avtomatik tarzda tartibga solishning “avtomatik sozlash mexanizmi” ikki 
mezonga, ya’ni pensiya yoshi va pensiya sug‘urtasi badallari stavkasi darajasi asoslanadi hamda ushbu mexa-
nizmdagi tanlangan mezonlardan (o‘zgaruvchilardan) birining o‘zgarishi avtomatik ravishda pensiya tizimining 
moliyaviy barqarorligini qo‘llab-quvvatlash maqsadida tizimning ishlash parametrlarining o‘zgartirilishiga va 
unga moslashishga olib keladi. Janubiy Amerika, Janubiy-Sharqiy Osiyo mamlakatlari, Xitoy, Rossiya Fede-
ratsiyasi makroiqtisodiy, demografik va siyosiy jarayonlar dinamikasiga (davriy o‘zgarishlar bilan) qarab, milliy 
pensiya ta’minoti tizimining faoliyatida qonunchilikni takomillashtirish orqali “qo‘l”da boshqarishning ustunligi 
namoyon bo‘ladi. Bunda islohotlarning mohiyati pensiya ta’minotining jamg‘arib boriladigan tizimi asosida xu-
susiy pensiya ta’minoti tizimiga o‘tishdan iborat.

Quyida u yoki bu davlatga xos bo‘lgan milliy pensiya tizimining o‘ziga xos xususiyatlarini belgilovchi 
omillarni batafsil ko‘rib chiqamiz:

Ijtimoiy omillar mamlakat darajasida ijtimoiy va mehnat munosabatlarining rivojlanganlik darajasini belgi-
laydi. Davlat rivojlanishining tarixiy va etnik-madaniy xususiyatlari, milliy mentalitet, jamiyatning dinga bo‘lgan 
munosabati, davlat tomonidan strategik va taktik maqsadlarni ko‘zlagan holda olib borilayotgan ijtimoiy siyosat, 
aholining ijtimoiy tarkibi, mehnat bozoridagi vaziyat, tarkib topgan ish haqi darajasi kabilarni ijtimoiy omillarga 
misol sifatida keltirishimiz mumkin.

Iqtisodiy omillar davlatning moliyaviy imkoniyatlari, milliy pensiya tizimining asosi va uning faoliyat ko‘rsatish 
samaradorligini belgilab beruvchi iqtisodiy shart-sharoitlarni belgilab beradi. Iqtisodiy omillar sirasiga davlat 
moliyasining holati, jamiyat farovonligi darajasi, strategik maqsad va vazifalardan kelib chiqqan holda amalga 
oshiriluvchi iqtisodiy siyosat, davlatning iqtisodiyotdagi o‘rni, mamlakatda ishlab chiqarishning rivojlanganlik 
darajasi kabilarni kiritishimiz mumkin. 

Demografik omillar ham yuqoridagi omillar singari pensiya tizimining sifat va miqdoriy xususiyatlarini 
aniqlashda muhim mo‘ljal sifatida xizmat qiladi, chunonchi demografik omillar jamiyatning pensiya himoyasiga 
bo‘lgan ehtiyojlarini aks ettiradi. Demografik omillar o‘z ichiga aholining yosh tarkibi, pensionerlarning jami-
yatdagi ulushi, aholining o‘sish sur’atlari, ish bilan band bo‘lganlar va pensionerlarning nisbati kabi bir qator 
ko‘rsatkichlarni qamrab oladi. 

Pensiya tizimiga ta’sir ko‘rsatuvchi omillarni tahlil qilish asnosida yaxlit tarzda pensiya tizimlarini tasnif-
lashga harakat qilamiz. Pensiya tizimlarini tiplarga ajratish va tizimlashtirishning bir necha mezonlari mavjud. 
Bunda asosiy mezon sifatida davlatning o‘rni muhim o‘rin egallaydi. Milliy pensiya tizimiga davlat va xususiy 
tashkil etuvchilar-ning ta’siridan kelib chiqqan holda, pensiya tizimlarini quyidagi turlarga ajratishimiz mumkin [9]: 

● davlat pensiya tizimi (davlat pensiya ta’minoti ustunlik qiladi);
● aralash tizim (davlat va xususiy pensiya ta’minotining o‘ziga xos qorishmasi);
● xususiy pensiya ta’minoti (xususiy pensiya ta’minoti ustunlikka ega bo‘ladi).
Pensiya tizimlarini tizimlashtirishning navbatdagi mezoni sifatida moliyalashtirish tamoyilidan foydalanish 

mumkin [10]. Ushbu mezonga ko‘ra pensiya tizimlarining quyidagi turlari (modellari) ajratiladi:
● taqsimlovchi (pensiya to‘lovlari uchun joriy xarajatlar joriy, ko‘pincha soliqli tushumlar hisobidan moli-

yalashtiriladi va to‘lovlar budjet yoki budjetdan tashqari fondlardan amalga oshiriladi);
● jamg‘arib boriluvchi (maxsus jamg‘armadagi ishtirokchining hisobvarag‘ida ish haqidan ajratmalar 

shaklida kapital shakllanadi, bu kapital investitsiya qilinadi va investitsiyadan olingan daromad bilan 
birgalikda jamg‘arilgan kapital pensiya shaklida to‘lab beriladi);

● aralash (taqsimlash va jamg‘arishga asoslangan pensiya tizimlaridan bir o‘rinda foydalaniladi). 
Pensiya tizimining taqsimlashga asolangan modeli (pay-as-you-go system) avlodlar birdamligi tamoyiliga 

asoslanadi, shuning uchun uni ko‘pincha solidar model sifatida ham talqin qilishadi. Ushbu tamoyilning mohiyati 
shundaki, keksa avlod (pensionerlar) ning pensiya ta’minoti uchun javobgarlik yosh avlod (iqtisodiy faol aholi) 
zimmasiga yuklatiladi. Aksariyat holatlarda taqsimlash tizimi davlatga tegishli bo‘ladi. Taqsimlash modelida, 
qoida tariqasida, mehnat staji va ish haqi miqdoridan kelib chiqqan holda, kafolatlangan pensiya darajasi bel-
gilanadi, (pensiya darajasi, odatda, past bo‘ladi, chunki bunda asosiy e’tibor kambag‘allikdan himoya qilishga 
qaratiladi). Ushbu modelning asosiy kamchiligi uning demografik o‘zgarishlarga nisbatan zaifligida namoyon 
bo‘ladi. Iqtisodiy faol aholining ( amalda mehnat faoliyati bilan shug‘ullanayotganlar) ulushi qanchalik past va 
pensionerlarning aholi yosh tarkibida ulushi qancha yuqori bo‘lsa, to‘lovlarni moliyalashtirish budjetga shuncha 
katta yuk bo‘lib tushadi.

Jamg‘arib boriluvchi model (funded system) sug‘urta tamoyiliga asoslanadi, pensiya to‘lovlari ishtirok-
chilarning butun mehnat faoliyati davomidagi badallari hisobidan shakllantirilgan jamg‘armadan amalga 
oshiriladi. Mazkur modeldan foydalanish asosida ish haqi o‘rtacha va o‘rtachadan yuqori bo‘lgan xodimlar kela-
jakda o‘zlarining o‘rtacha ish haqiga teng bo‘lgan miqdorda pensiya olishga umid qilishlari mumkin bo‘ladi. 
Biroq, u milliy moliya bozorining yuqori darajada rivojlanishini nazarda tutadi, xususan, jamg‘arib boriluvchi 
pensiya ta’minoti ko‘p jihatdan zarur infratuzilmaning mavjudligi, bozor ko‘lami, raqobat darajasi, tartibga solish 
va nazorat sifati, yuqori bo‘g‘in rahbariyatining professionallik darajasi va xatarlarni boshqarish sifati kabilarga 
bog‘liqdir. Bundan tashqari, mazkur tizimni taqsimlash tizimi bilan taqqoslash, u demografik omillarga nisbatan 
kamroq sezgir bo‘lsada, ammo u investitsiya jarayonining samarasizligi va moliyaviy-iqtisodiy inqirozlar nati-
jasida moliyaviy aktivlarning qadrsizlanish xatari bilan ifodalanuvchi iqtisodiy omillarga juda ham sezgir ekanligi 
borasida xulosa qilish imkonini beradi. Jamg‘arib boriladigan pensiya tizimi keyinchalik uni pensiya yoshiga 
yetganda tovar va xizmatlarni iste’mol qilishga almashtirish maqsadida mehnat faoliyati davomida ma’lum bir 
aktivlar portfelini shakllantirish imkoniyatini beradigan bo‘lsa, asosan davlat tasarrufida bo‘lgan taqsimlashga 
asoslangan pensiya tizimi pensionerga yosh avlod tomonidan yaratilgan tovar va xizmatlarning bir qismini 
o‘zlashtirishiga va’da beradi [11]. 

Pensiya tizimini tashkil etishning nazariy asoslarini ko‘rib chiqish milliy pensiya tizimini yaratishning turli xil 
mumkin bo‘lgan variantlari mavjudligini ko‘rsatadi. Quyida xorijiy mamlakatlarda pensiya tizimlarini tashkil qilish 
amaliyotini ko‘rib chiqamiz. 

Qadimgi Yunonistonda ham davlat oldida xizmat ko‘rsatgan keksa fuqarolarga nafaqalar to‘lab berilgan [12]. 
Rim imperiyasida harbiy pensiyalar harbiy xizmatchilarga umrbod to‘lab berilgan.

Tahlillarning ko'rsatishicha, pensiya tizimi dastlab Germaniyada 1889-yilda joriy qilingan. Uning o‘ziga 
xos xususiyati shundaki, pensiya nafaqat davlat xizmatchilari, balki xususiy sektorda band bo‘lganlarga 
ham to‘langan. Germaniya pensiya tizimi ish beruvchi va xodimlarning badallari hisobiga faoliyat ko‘rsatuv- 
chi majburiy ijtimoiy sug‘urtaga asoslanadi. Fuqaroning pensiya huquqlari miqdori to‘g‘ridan to‘g‘ri to‘langan 
badallar miqdoriga bog‘liq bo‘lgani holda, Germaniya pensiya tizimini yaratishning asosiy tamoyili pensiyaga 
chiqqandan keyin xodimning mulkiy holati va ijtimoiy mavqeyini saqlab qolish tamoyiliga asoslangan edi. 

Germaniya pensiya ta’minoti modeli uch darajali pensiya hisoblash tizimiga asoslanadi. Birinchi bosqich-
davlat pensiyasi (gesetzliche Altersversorgung), bu ish joylari majburiy pensiya sug‘urtasi bilan sug‘urtalangan 
barcha xodimlar uchun majburiydir. Uning kelgusidagi miqdori pensiya badallari miqdori, ya’ni bo‘lg‘usi pen-
sionerning ish haqiga bog‘liq bo‘ladi.

Germaniyada davlat pensiyasi bo‘lg‘usi pensiyaning asosiy qismini tashkil qiladi, lekin u ko‘pincha oluv-
chiga odatiy va maqbul turmush darajasini ta’minlay olmaydi. Mazkur tizim tanqidchilarining fikricha, xodimlarning 
bugungi kunda ish haqi darajasining pastligi hisobiga ularning kelgusida ham pensiya miqdorlari past bo‘ladi, 
bu esa jamiyatda kam ta’minlanganlar sonining ko‘payishiga olib keladi.

Germaniya pensiya tizimining ikkinchi darajasi ishlab chiqarish pensiyasi (betriebliche Altersversorgung) 
deb ataladi, bu, o‘z navbatida, davlat sektori xodimlari va tegishli kasaba uyushmalari nazorati ostidagi yirik 
xususiy sektor kompaniyalari xodimlari uchun pensiyalarga bo‘linadi. Bunday holatda ish beruvchi ushbu tur-
dagi pensiyani rasmiylashtirish bilan bog‘liq barcha choralarni o‘z zimmasiga oladi va aksariyat hollarda davlat 
tomonidan taqdim etiluvchi soliq imtiyozlarini hisobga olgan holda, ishchilarning ish haqidan pensiya badalla-
rini mustaqil ravishda ushlab boradi, xodimlarning ish haqidan bo‘lsa ularning ish joylariga sodiqligidan kelib 
chiqqan holda badallarni ushlab boradi. 

Uchinchi daraja –  xususiy pensiya sug‘urtasi (private Altersversorgung). Germaniyada istiqomat qiluvchi 
har qanday nemis fuqarosi keksalikda o‘zini qo‘shimcha moliyaviy xavfsizlik yostiqchasi bilan ta’minlash uchun 
istalgan vaqtda xususiy pensiya jamg‘armasiga badal to‘lashi mumkin. Shu bilan bir qatorda, nemis fuqaro-
lari o‘zlarining qarilikda farovonliklarini ta’minlash maqsadida hozirdanoq turli aktivlarga, masalan, qimmatli 
qog‘ozlar va hattoki, kriptovalyutalarga sarmoya kiritadilar.

1891-yilda Daniyada joriy qilingan pensiya tizimi boshqa tamoyillarga asoslangan holda tashkil qilingan. 
U dastlab ijtimoiy sug‘urtalashni ko‘zda tutmagan holda pensiyalar soliq tushumlari hisobidan moliyalashtirilib 
kelingan. Bu birdamlik tizimida tenglashtiruvchi yondashuvning namunasi bo‘lib, uning asosiy maqsadi aho-
lining eng kambag‘al qatlamlari uchun minimal yashash sharoitlarini ta’minlashdan iborat edi. Bugungi kunga 
qadar Daniya pensiya tizimi takomillashib keldi, hozirda mamlakat milliy pensiya tizimi MCGPI indeksida dunyo 
bo‘yicha yetakchi o‘rinni egallaydi. Daniyada pensiya tizimining o‘ziga xosligi shundaki, mamlakatda istiqomat 
qiluvchi fuqaro bir nechta manbalardan pensiya olish mumkin. Mamlakatda pensiya tizimi universal tavsifga 
ega bo‘lgani holda, u mamlakatning barcha fuqarolarini qamrab oladi. Mamlakat pensiya tizimi quyidagi dara-
jalarni o‘z ichiga qamrab oladi:

■ Davlat pensiya rejasi va majburiy jamg‘arma pensiya rejasi;
■ Majburiy kasbiy pensiya rejasi;
■ Ixtiyoriy pensiya rejasi.

Daniyada davlat pensiya tizimi umrbod to‘lash tamoyiliga asoslanadi. Pensiyaning umumiy miqdori pen-
sionerning shaxsiy daromadi va oilaviy holatiga bog‘liq. Pensiya miqdori ish stajiga va badallarga bog‘liq emas. 
Davlat pensiyasi asosiy pensiya va ustamalardan iborat bo‘lib, uni to‘lash davlat budjetiga soliq tushumlari 
hisobidan amalga oshiriladi. Davlat qo‘shimcha pensiya nafaqalarini ham to‘laydi. Davlat pensiyasini olishning 
asosiy shartlari quyidagicha:

● mamlakatda 40 yil davomida istiqomat qilish;
● pensiya yoshi 66 yoshga teng, pensiyaga chiqish yoshini 69 yoshga ko‘tarish ko‘zda tutilgan.
Pensionerning moliyaviy ahvoli davlat pensiyasi miqdoriga ta’sir qiladi. Investitsiya daromadi, ixtiyoriy pen-

siya yoki kasbiy pensiya asosiy pensiya miqdoriga ta’sir qilmaydi. Biroq, agar pensioner o‘z ishini davom ettirsa, 
asosiy pensiya kamaytirilishi yoki butunlay bekor qilinishi mumkin. Ishlayotgan pensionerlar uchun asosiy pen-
siyani olish muddatini kechiktirish imkoniyati taqdim etiladi.

ATP guruhi 1964-yilda Daniya parlamenti tomonidan tashkil etilgan mustaqil organ bo‘lib, u pensiya 
jamg‘armasi (ATP Lifelong Pension) va protsessing markazini o‘z ichiga oladi. ATP hozirda Yevropadagi eng 
yirik pensiya jamg‘armalaridan biri bo‘lib, 5,3 million ishtirokchiga ega (2020-yilda mamlakat aholisi soni 5,8 mil-
lion kishini tashkil qilgan). ATP Lifelong Pensionning maqsadi fuqarolarning keksalik davrida davlat pen-siyasi 
bilan birgalikda birlamchi moliyaviy xavfsizligini ta’minlashdan iboratdir.

ATP Lifelong Pension davlat pensiyasidan tashqari qo‘shimcha pensiya daromadlarini ta’minlash borasida 
majburiy Daniya pensiya rejasi hisoblanadi. Mamlakat fuqarolari ATPga quyidagi holatlarda badal to‘lashlari 
shart [13]: 

● fuqaro yollanib ishlasa va ijtimoiy ta’minot bo‘yicha nafaqa olsa;
● 16 yoshga to‘lgan har qanday fuqaro;
● Daniyada mehnat faoliyat bilan shug‘ullanuvchi yoki daniyalik ish beruvchi tomonidan qisqa muddatga 

chet elga yuborilgan fuqaro;
● haftasiga kamida 9 soat ishlaydigan fuqaro.
Daniya pensiya jamg‘armasi ATPning investitsion faoliyati alohida qiziqish uyg‘otadi. Jamg‘armaning 

investitsion faoliyati quyidagi unsurlarni o‘z ichiga oladi:
● Budjet riski va bonus salohiyatidan tashkil topuvchi investitsiya portfelidan samarali foydalanish, ya’ni 

umumiy risklar bonus salohiyati doirasida bo‘lishi lozim;
● Investitsiya maqsadlarini ajratish, unda xedjirlash portfeli kafolatlangan pensiyani ta’min qilsa, investit-

siya portfeli (bonus salohiyati);
● pensiyalarning real qiymatini saqlashni ta’minlaydi;
● ATP ning investitsion yondashuvi risklarni diversifikatsiya qilish omillariga asoslanadi.
Buyuk Britaniya va Avstraliyada pensiya tizimlari 1908-yilda, Fransiyada 1910-yilda, Shvetsiyada 1913-

yilda va Italiyada 1919-yilda ishga tushirilgan. Bugungi kunda Buyuk Britaniyadagi amaldagi pensiya tizimi 
aralash tavsifga ega bo‘lgani holda, taqsimlovchi va jamg‘arib boriladigan unsurlarni o‘z ichiga oladi (3-rasm).

Buyuk Britaniya pensiya tizimining o‘ziga xos jihatlaridan biri shundaki, pensiya qonunchiligiga ko‘ra, 
pensionerlarning mehnat faoliyati bilan shug‘ullanishlari taqiqlanmagan. Bu vaqtinchalik yoki doimiy ish bilan 
ta’minlash orqali nafaqa olish va daromadni oshirish imkonini beradi. Hukumat yaqin istiqbolda pensiyaga 
chiqish yoshini uzaytirishni ko‘zlamoqda, bu aholi turmush darajasi va umr ko‘rish davomiyligining o‘sishi bilan 
izohlanadi.

Pensiya olishni istagan ayollar uchun yana bir qancha talablar mavjud. Ayni paytda barcha ayol fuqarolar 
60 yoshida pensiya olish huquqiga ega.

Britaniya fuqarolari avvalroq pensiyaga chiqish imkoniyatiga egalar. Bunga fuqarolar 55 yoshdan keyin 
da’vogarlik qilishlari mumkin bo‘ladi. Ushbu yoshga yetgunga qadar pensiya to‘lovlari faqat sog‘liq bilan muam-
molar mavjud bo‘lgandagina tayinlanishi mumkin.

Davlat pensiya dasturiga muqobil sifatida xususiy pensiya ta’minoti tizimi ham mavjud bo‘lgani holda, bu 
hatto xorijiy fuqarolarga ham bunday ajratmalarni olish imkonini beradi. Nomzodga qo‘yiladigan yagona talab 
–  u istalgan ingliz kompaniyasida kamida ikki yillik tajribaga ega bo‘lishi lozim. Shu bilan birga, davlat dastur-
idan farqli o‘laroq, xususiy pensiya jamg‘armalarining xizmatlari to‘lovlar bo‘yicha cheklovlarni ko‘zda tutmaydi. 
Badallarning minimal miqdori, odatda, xodim umumiy daromadining taxminan 5-8% ni tashkil qiladi. Biroq  fuqa-
roning xohishiga ko‘ra, badal miqdori oshirilishi ham mumkin [14].

Boshqa mamlakatlardan farqli tarzda, Shimoliy Amerikada pensiya tizimlarini tashkil etish jarayoni bir 
muncha kech boshlangan. Kanadada milliy pensiya tizimi 1927-yilda, AQShda esa 1935-yilda yo‘lga qo‘yilgan. 
Ammo shuni ta’kidlash kerakki, Qo‘shma Shtatlarda davlat xizmatchilari uchun pensiyalar 1915-yildan beri 
to‘lanadi va birinchi korporativ pensiyalar, garchi ular tizimli tavsifga ega bo‘lmasada, 1875-yildayoq mavjud 
bo‘lgan [15]. Bugungi kunda AQShda aralash taqsimlanadigan va jamg‘ariladigan pensiya tizimi amal qiladi.

Davlat tomonidan pensiya ta’minotiga ega bo‘lish uchun AQShda kamida 10 yil mehnat faoliyatini olib 
borgan bo‘lish lozim. Bu hisob-kitoblarni amalga oshirish huquqini beruvchi minimal davr hisoblanadi. Bu qoida 
Amerika hududida istiqomat qiluvchi har bir kishiga, shu jumladan, bu yerda o‘rnashib qolishga qaror qilgan 
xorijiy shaxslarga nisbatan ham amal qiladi. Gap shundaki, ish joyida rasman ro‘yxatdan o‘tgan mamlakatning 
har bir fuqarosidan pensiya jamg‘armasiga ish haqining ma’lum foizi undiriladi. Har yili barcha ishlaydigan 
fuqarolarga 4 kredit beriladi – bu yerda ular “ballar” deb nomlanadi. Amerikada pensiya olish huquqiga ega 
bo‘lish uchun bir kishi 40 “ball” to‘plagan bo‘lishi zarur. Odatda, bunday ballarga ega bo‘lish uchun kamida  
10 yil ishlash kerak bo‘ladi.

Biroq amerikalik pensionerlar faqatgina davlat nafaqalarini olishmaydi. Pensiya ta’minoti uchun jamg‘arma 
hisoblaridan ham ajratmalar yo‘naltirilishi mumkin. Odatda, har bir yirik kompaniyaning o‘z pensiya jamg‘armasi 
mavjud bo‘lib, u yerga xodimlar o‘z daromadlarining muayyan bir qismini yuborish imkoniyatiga egalar.

Amerika Qo‘shma shtatlarida qarilik pensiyasini olish, shuningdek, nodavlat tizimi doirasida ham tashkil 
etilishi mumkin. Buning uchun fuqarolar o‘zlarining xohishlariga ko‘ra pul mablag‘larini o‘tkazadigan maxsus 
hisob raqamlarini ochadilar. Fuqarolar mazkur mablag‘lardan muayyan bir yoshga yetganlarida yoki ishdan 
ketgan paytlarida foydalanishlari mumkin bo‘ladi.

Davlat ta’minoti ijtimoiy sug‘urta tizimining bir qismi bo‘lgan pensiya sug‘urtasi badallariga asoslanadi. 
Qo‘shma Shtatlarda 43 milliondan ortiq pensionerlar bor. Bu umumiy aholining deyarli 13 foizini tashkil qiladi. 
To‘lanadigan badal stavkasi 7,65% ni tashkil qiladi. Ajratmalar ish beruvchi va xodimlar tomonidan amalga 
oshiriladi. Umuman olganda, bu miqdor taxminan 15% ni tashkil qiladi. Ushlab qolinayotgan ushlanmalarning 
bir qismi qarilik chog‘ida insonga tibbiy yordam ko‘rsatishni tashkil qilish maqsadida tibbiy ta’minotga yo‘nalti-
riladi. Qolgan barcha mablag‘lar pensiya ta’minoti uchun sarflanadi: 2023-yilda ushbu yondashuv tufayli mam-
lakatning deyarli barcha aholisi taqsimlash tizimi asosida faoliyat ko‘rsatuvchi federal dastur bilan qamrab 
olingan [16].

Lotin Amerikasi mamlakatlari orasida 1924-yildan boshlab faoliyati yo‘lga qo‘yilgan Chili pensiya tizimini 
tadqiq qilish ahamiyatli hisoblanadi. Mamlakat pensiya tizimi dastlab faqatgina taqsimlash tamoyili asosida 
faoliyat yuritgan bo‘lsa, 1981-yildan boshlab, u to‘liq jamg‘arib boriluvchi asosga o‘tkazildi [17]. Hozirgi kunda 
Chili pensiya tizimi taqsimlovchi va jamg‘arib boriladigan quyi tizimlar mavjud bo‘lgan aralash model hisobla-
nadi. Lotin Amerikasining ko‘pgina mamlakatlarida pensiya tizimini isloh qilish borasida Chili tajribasidan keng 
foydalanildi. Jumladan, Peruda 1993-yilda jamg‘ariladigan tizim joriy qilingan bo‘lsa, 1997-yilda Meksika va 
Boliviyada va 1998-yilda esa Salvadorda taqsimlash tizimi tugatildi, 1994-yilda Argentina va Kolumbiyada 
jamg‘arish va taqsimlash unsurlarining uyg‘unligiga asoslangan aralash tizim joriy qilindi [18]. 

Xitoyda pensiya yoshi erkaklar uchun 60 yosh, ayollar uchun 55 yoshni tashkil qiladi. Pensiyaga chiqishga 
ish staji, ishlab chiqarish sharoitlari, ishning og‘irligi kabilar ham ta’sir ko‘rsatadi. Mamlakatda davlat idoralarida, 
davlat korxonalarida va sanoat korxonalarida ishlagan odamlarga pensiya tayinlanishi kafolatlanadi.

Bugungi kunda Xitoyning pensiya tizimi huquqiy jihatdan amalda uch daraja –  davlat tomonidan taqsim-
lash, davlat tomonidan jamg‘arish va ixtiyoriy jamg‘arish quyi tizimlaridan iborat [19]. 

Ammo shuni ta’kidlash joizki, davlat taqsimlash quyi tizimi, turli hisob-kitoblarga ko‘ra, mamlakat aholi sining 
atigi 30-50 foizini qamrab oladi va haqiqiy pensiya to‘lovlari mamlakat aholisining 10% dan ko‘p bo‘lmagan qis-
miga to‘lab beriladi, jamg‘arib boriladigan quyi tizimlar nisbatan yaqinda paydo bo‘lgani holda, uning pensiya 
tizimiga ta’siri deyarli sezilmaydi. Bir so‘z bilan aytganda Xitoyda to‘laqonli milliy pensiya tizimini yaratish jara- 
yonlari hali ham davom etib kelmoqda.

Rivojlangan mamlakatlarda pensiya tizimini isloh qilish 1980-yillarning boshlarida boshlangan va quyidagi 
asosiy yo‘nalishlarda amalga oshirilgan [20]: 

● pensiya yoshini oshirish (Germaniya, Buyuk Britaniya, Italiya, Portugaliya, Gretsiya);
● pensiya olish uchun zarur bo‘lgan minimal ish stajini oshirish (Germaniya, Gretsiya, Italiya);
● belgilangan muddatdan avvalroq pensiyaga chiqish shartlarini qat’iylashtirish (Germaniya, Fransiya);
● pensiyani indeksatsiya qilish mexanizmlarini qat’iylashtirish (Germaniya, Fransiya, Avstriya, Gollandiya, 

Finlyandiya, Gretsiya);
● davlat xizmatchilarining pensiya imtiyozlarini kamaytirish (Italiya, Portugaliya, Gretsiya, Finlyandiya);
● pensiya ta’minotida jamg‘ariladigan unsurdan kengroq foydalanishga o‘tish (Chili, Peru, Argentina).
Pensiya tizimlarini tashkil qilishning jahon tajribasi sof ko‘rinishdagi taqsimlashga asoslangan pensiya 

tizimidan tortib sof ko‘rinishdagi jamg‘arib boriladigan pensiya tizimlarini qamrab oladi. Dunyo amaliyotining 
ko‘rsatishicha, pensiya tizimini samarali tashkil etish borasida barcha mamlakatlar uchun birdek mos keladigan 
maqbul tuzilma yo‘q, chunonchi, milliy pensiya tizimi makroiqtisodiy va ijtimoiy-madaniy muhitning o‘zgarishi 
asnosida o‘zgarishga yuz tutadi.

X U L O S A  V A  T A K L I F L A R
Pensiya tizimlarini isloh qilishning xalqaro tajribalarga asoslanib, O‘zbekistonda pensiya tizimining moli-

yaviy barqarorligini ta’minlash maqsadida quyidagi tavsiyalardan foydalanish maqsadga muvofiqdir: 
● istiqbolda aholining umr ko‘rish davomiyligining o‘sib borishini inobatga olgan holda, pensiya yoshini 

kelgusida oshirish tavsiya qilinadi;
● jamg‘arib boriladigan tamoyillarga asoslangan nodavlat pensiya tizimini yaratish va uning huquqiy-

me’yoriy asoslarini ishlab chiqish orqali uch darajali pensiya tizimiga o‘tish zarur; 
● milliy pensiya tizimi samaradorligini oshirish maqsadida raqamli texnologiyalarni joriy etishni yanada 

rag‘batlantirish talab etiladi;
● fuqarolarning jamg‘arib boriluvchi pensiya badallarini hisobini yuritishni Xalq banki tasarrufidan chiqa-

rish, bu jarayonda boshqa banklarning ishtirokini kengaytirish talab etiladi;
● pensiya dasturlarini moliyalashtirishning sug‘urta mexanizmini kuchaytirish lozim.

